
Pressemelding - Runde, 10. september 2009
Internasjonal strandsoneoppreinsing i Noreg

Runde Miljøsenter leiar  ”International Coastal Cleanup 2009” på Runde

Det internasjonale prosjektet ”International Coastal Cleanup” (ICC) har kvart år sidan 1985 blitt organisert av ”Ocean Conservancy International”. I fjor deltok nesten 400.000 frivillige frå meir enn 100 land i strandsoneoppreinsing. Noreg var ikkje offisielt med i denne aksjonen i fjor. I år er ICC den 19. September, og Runde Miljøsenter skal delta. 
Vi inviterer folk frå Runde og dei omliggjande øyane til å bli med. Vi møtast ved Runde Miljøsenter 19. september kl. 15:00. Etter ei kort opplæring om kvar og korleis søppelet skal samlast, skal små grupper gå til strendene og plukke søppel, som så skal samlast og sorterast ved Miljøsenteret. En viktig del av Coastal Cleanup er at søppelet blir sortert og analysert. Data blir samla inn over heile verda, og ein omfattande global rapport om søppel i havet blir skriven. Rapporten har namnet ”The Marine Debris Index” (marin søppel indeks), og denne indeksen har vore svært viktig i høve til å skape merksemd om forureining av havet. I fjor var den totale mengda innsamla søppel på heile 3402 tonn, noko som tilsvarar vekta av 18 blåkvalar. 509 593 sugerør og rørepinnar blei funne i fjor, og viss ein legg desse etter kvarandre, får ein ei lengde som er 12 gongar høgda til Mt. Everest, eller 43 gongar høgda av Galdhøpiggen. Havforureininga skjer ikkje berre direkte ved at søppel blir kasta i havet, for søppel finn òg veg til havet i bekkar og elvar som renn ut i sjøen. 
RMS har allereie jobba med relaterte prosjekter. Nils-Roar Hareide, som er dagleg leiar ved senteret, har i mange år jobba med garnoppreinsking. Arbeidet har gått ut på å lokalisere tapte garn som står i sjøen og held fram med å ”fiske”, noko som skadar både fisk, sjøfugl og sjøpattedyr. I tillegg er RMS med i EU-prosjektet ”Cradle to Cradle Islands” (C2CI). En av hovudtankane i C2C-konseptet er at det finst ikkje avfall, berre ressursar. Viss ein kunne redusere mengda søppel generelt ved å satse på gjenbruk, ville også søppelet som endar i havet bli redusert. 
ICC på Runde Miljøsenter vil være ein fin sjanse til å lære meir om prosjekt RMS jobbar med, og det vil nok bli tid til å lære meir om kva som lever i fjøra medan vi går langs strendene. Søre Sunnmøre Reinhaldverk (SSR) vil denne dagen hente søppelet som blir samla inn frå strandsona utan å ta betaling for det, og er på den måten ein viktig partner i dette.  

På Runde har det allereie vore strandsoneoppreinsing kvart vår, men nytt av året er at denne tradisjonen går inn i denne globale aksjonen. Det handlar ikkje berre om å rydde opp i strandsona,  men òg om å slå seg saman med folk i heile verda for å bidrage til at havet blir reinare. Søppelet som kjem ut til storhavet sekk ikkje mot botnen, men ein stor del flyt på overflata. I Stillehavet finst det til dømes allereie ein stor virvel av søppel kalla ”plastic soup” (plastsuppe) som er om lag like stor som heile USA. Søppelet er ein trussel mot dyreliv og heile økosystemet fordi farlege stoff blir vaska ut eller danna, og dyr kan blir fanget i gamle fiskegarn til dømes. Store delar av søppelet som flyt i havet blir der ganske lenge. Medan ein epleskrott er nedbroten alt etter 2 månader, tar det 450 år før ei plastflaske som blir kasta i havet blir broten ned. Det betyr at kvar einaste del søppel som blir fjerna frå fjøra bidreg til at havet blir mykje reinare.
Vi inviterer og oppmuntrar folk til å kome til Runde Miljøsenter den 19. september og hjelpe til med å rydde i strandsona! Etter aksjonen blir det servert kaffi og kaker. 
For meir info ta kontakt med:

Dorothea Kohlmeier: 95 00 65 73, dorothea@rundecentre.no

Katharina Schulz: 45 78 10 90, katharina@rundecentre.no

